
ORNITOLOŠKO DRUŠTVO NAŠE PTICE 6

Potencijalni uticaj hidroelektrana na ključne 
populacije ptica vodotoka Hrčavke i Sutjeske

JOVICA SJENIČIĆ1, MARKO ŠĆIBAN2, NATAŠA CRNKOVIĆ3

Sjeničić, J., Šćiban, M., Crnković, N., 2014/2016: Potential impact of hydropower 
plants on key bird populations of Hrčavka and Sutjeska watercourses

The populations of three key bird species (White-throated Dipper, Common 
Sandpiper and Grey Wagtail) related to mountain rivers Hrčavka and Sutjeska were 
surveyed in the „Sutjeska“ National Park in 2015. The possible effects of the planned 
project for the construction of hydropower plants on these watercourses were estimated, 
and it is belived that the planned projects would have a potentially negative impact 
on the populations of all three species, especially on small populations of Common 
Sandpiper and White-throated Dipper.

Key words: national park, White-throated Dipper, Grey Wagtail, Common Sandpiper, 

UVOD
Analizom prvih istraživanja područja današnjeg NP „Sutjeska“ sprovedenih od strane 

kustosa Zemaljskog muzeja Otmara Rajzera u periodu od 1888. do 1914. godine, te 
kasnijih istraživanja (Rucner i Obratil, 1973; Obratil, 1987; Grubač i Gašić, 2001) može 
se uočiti da su ista većinom bila faunistička, a manjim dijelom populaciona ili ekološka. 
Raniji istraživači su se većinom bavili ornitocenozama šumskih i visokoplaninskih 
staništa, dok su znatno slabije obrađivana područja vodotoka rijeka Sutjeske i Hrčavke 
sa njihovim kanjonima.

Rad ima za cilj da na osnovu istraživanja tri tipične vrste tekućih rijeka južne Evrope, 
polojka (Actitis hypoleucos), vodenkos (Cinclus cinclus) i potočna pliska (Motacilla 
cinerea), prezentuju preliminarne analize uticaja na date vrste koji bi nastali izgradnjom 
hidroelektrana na rijekama Hrčavka i Sutjeska. 

ISTRAŽIVANO PODRUČJE
Istraživano područje nalazi se u sklopu Nacionalnog parka „Sutjeska“, u jugoistočnom 

dijelu Bosne i Hercegovine. Ovo planinsko područje zahvata geomorfološku cjelinu 
masiva Maglića i Volujka, te masiva Zelengore, a koji su međusobno razdvojeni kanjonom 
rijeke Sutjeske. Rijeka Sutjeska izvire između masiva Volujka i Lebršnika, te na mjestu ušća 
lijeve pritoke Jabučice ulazi u kanjon, a pred Tjentištem ulazi u znatno proširenu dolinu u 
kojoj ujedno prima vode lijeve pritoke Hrčavke. Važnije desne pritoke na teritoriji NP su 

1 Društvo za istraživanje i zaštitu biodiverziteta, Brace Potkonjaka 16, 78000 Banja Luka
2 Društvo za zaštitu i proučavanje ptica Srbije, Radnička 20a, 21000 Novi Sad
3 Centar za životnu sredinu, Cara Lazara 24, 78 000 Banja Luka

Suški potok i Perućica. Obje rijeke, Sutjeska i Hrčavka (Sl. 1), predstavljaju brze planinske 
vode čije su promjene vodostaja brze i osjetne. Vodotoci se napajaju atmosferskim 
padavinama i podzemnim kraškim vodama. Najviši vodostaj je u XI, XII, te III i IV mjesecu, 
a najniži od juna do oktobra mjeseca (Rucner & Obratil, 1973., prema: Zubčević, 1969).

Klima je planinska kontinentalna. Područje karakterišu hladne i duge zime, kratka 
proljeća i ljeta, visoke temperaturne amplitude (70 oC, max u avgustu 30-40 oC, min u 
februaru -30 oC) i visok nivo padavina (1500 – 2000 mm) u planinskim predjelima (iz: 
Rucner & Obratil, 1973, prema: Mikšić, 1970). 

Slika 1. Istraživane dionice Hrčavke i Sutjeske
Figure 1. The surveyed parts of Hrčavka and Sutjeska

Tokom ovog istraživanja proučavani su lokaliteti koji predstavljaju vodotok i njegovu 
blisku okolinu. Okolina riječnog korita na određenim dionicama podrazumijeva neka 
od sljedećih staništa: hrastove šume, brdske bukove šume, šume bukve i jele, šikare, 
šumski prosjeci, livade, stijene, potoci, šume vrbe i jove, te djelimično ljudska naselja i 
infrastruktura. 

Dio kanjona Hrčavke izuzetno je nepristupačan pa je izuzet iz ovog istraživanja, ali 
su dionice iznad i ispod kanjona obuhvaćene ovim istraživanjima. Takođe, dio kanjona 
Sutjeske zbog nepristupačnosti i miniranih površina, nakon ulaska u Dolinu heroja ostao 
je neposjećen. 

ISTRAŽIVANE VRSTE
1. Vodenkos (Cinclus cinclus L.)

Vodenkos naseljava brze, tekuće, čiste vode, planinske potoke, kamenite rijeke bogate 
vodenim beskičmenjacima. Jaja polaže od marta do maja, a gnijezdo od mahovina i lišća 
pravi u stijenama, ili ispod mostova, nekad iza vodopada ili među drvećem kraj vode. 
Opstanak ove vrste povezan je sa kvalitetom vode i strukturom staništa (Ormerod i sar., 
2013; BirdLife International, 2015c). Vodenkos je jedinstvena ptica među pjevačicama 
koja roni u brzotekućim vodama da bi se prehranila. Mladi vodenkosi specijalizovani su 
za lov malog stacioniranog plijena kao što su larve Simulidae (Diptera), a izbjegavaju 
ronjenje, dok odrasli jedu veći plijen (Yoerg, 1998) i aktivnije traže hranu u dubljoj vodi. 
U ishrani vodenkosa nalaze se račići Gammarus sp., slatkovodni puževi, larve Coleoptera 
i Trichoptera i drugi vodeni beskičmenjaci (Horváth, 2002; Øigarden & Linløkken, 2010). 
Vodencvjetovi (Ephemeroptera) su važna hrana tokom perioda gniježđenja, a u kasnijem 
periodu u prehrani preovladavaju tulari (Trichoptera). Vrste insekata iz oba reda su jako 
osjetljive na zagađenje voda. Istraživanja uticaja zagađenja voda na brojnost populacije 
vodenkosa pokazala su da je broj mladunaca vodenkosa povezan sa alkalitetom, pH, 
kalcijumom, elektroprovodljivošću i gustinom populacije plijena (Øigarden & Linløkken, 
2010). Istraživanja koja su sprovedena u Pirinejima u Francuskoj pokazuju da su sve 
kategorije ponašanja vodenkosa povezane sa variranjem vodostaja u rijekama na 
proučavanim staništima (D’Amico & Hémery, 2007). Zagađenje, elektroenergetika, 
stvaranje vodozahvata, isušivanje vodotoka i slični efekti imaju negativan uticaj na plijen 
vodenkosa, te uzrokuju opadanje brojnosti ove vrste u vodotocima (Ormerod, 2013; 
BirdLife International, 2015c).

Slika 2. Mladi vodenkos (Cinclus cinclus) na Hrčavki (Foto: Jovica Sjeničić)
Figure 2. Juvenile White-throated Dipper (Cinclus cinclus) at Hrčavka (Photo: Jovica Sjeničić)

2. Potočna pliska (Motacilla cinerea L.)
Potočna pliska gnijezdi od marta do ranog avgusta, a jaja najčešće polaže od aprila 

do maja. Gnijezdo je većinom među kamenjem ili u pukotinama riječnih obala. Hrani 
se insektima, račićima (Gammarus spp.), kopnenim puževima, paukovima (Tyler, 2004; 
BirdLife International, 2015b).

3. Polojka (Actitis hypoleucos L.)
 Polojka se hrani larvama i adultima insekata iz redova Coleoptera i Diptera, pauko-

vima, mekušcima, rakovima, Annelidama, a rjeđe jede žabe, punoglavce, male ribe i 
biljni materijal (sjemenke). Gnijezdi u plitkim udubljenjima, među žbunjem i drvećem 
(Van Gils & Wiersma, 1996; BirdLife International, 2015a). Pored korišćenja priobalne 
zone i plitke vode polojka koristi dublje i ujezerene dijelove vodotoka za sakrivanje od 
predatora (Yalden, 2002). Najveća smrtnost mladunaca je od 3-5 dana nakon izlijeganja. 
Tek izlegli ptići su slabiji, manje sposobni za trčanje i sakrivanje i ranjiviji od starijih 
(Yalden & Dougall, 2004). 

Slika 3. Potočna pliska (Motacilla cinerea) na 
ušću Hrčavke u Sutjesku (Foto: Jovica Sjeničić)
Figure 3. Grey Wagtail (Motacilla cinerea) at the 
confluence of Hrčavka and Sutjeska 
(Photo: Jovica Sjeničić) 

Slika 4. Polojka (Actitis hypoleucos) na Sutjesci 
(Foto: Jovica Sjeničić)
Figure 4. Common Sandpiper 
(Actitis hypoleucos) at Sutjeska 
(Photo: Jovica Sjeničić)

METODE RADA
Terensko istraživanje trajalo je osam terenskih dana, od 25. juna do 2. jula 2015. 

godine. Korištene metode istraživanja su: metoda linijskog transekta (Bibby et al., 1992), 
cenzus u tački, slobodno kretanje po terenu i kartiranje (Gregory et al, 2004). Najčešće 
korištena metoda tokom istraživanja bio je transekt (Tab. 1) i to prilikom linijskog kretanja 
duž riječnog toka, te puteva i šumskih staza uz vodotoke. Cenzus u tački korišten je kod 
statičkog posmatranja na pojedinim lokalitetima ili prilikom dužeg zadržavanja na nekim 
lokacijama duž transekta, a u područjima koja su ekološki povezana sa vodotocima 
Sutjeske i Hrčavke. 

Teritorijalno ponašanje (pjesma, teritorijalni let, posjećivanje mogućeg lokaliteta 
gniježđenja, uznemireno oglašavanje), prisustvo nedavno operjalih mladih ili jedno-
stavno bilježen par ptica dva ili više dana na istom mjestu smatrani su kao kriterijumi da 
se dionica vodotoka označi kao teritorija jedne od proučavanih vrsta. 

Pored posmatračkih i drugih korištenih metoda za faunistička istraživanja, korišteno 
je i markiranje (prstenovanje) ptica u cilju praćenja migracije, biologije vrsta i distribucije 
(Sl. 6). Za potrebe prstenovanja korištene su vertikalne ornitološke mreže 1016/12 pro-
izvođača Ecotone (Poljska) (Sl. 5). Na ptice su stavljani aluminijumski prstenovi Centra 
za markiranje životinja iz Beograda (Srbija), sa natpisom NH MUSEUM BELGRADE i 
odgovarajućom oznakom veličine prstena i serijskog broja, uslijed nepostojanja Centra 

Slike 5.-6. Ornitološke mreže i prstenovanje na rijeci Sutjersci (Foto: Jovica Sjeničić)
Figures 5.-6. Mist nests and bird ringing at Sutjeska river (Photo: Jovica Sjeničić)

za markiranje životinja u Bosni i Hercegovini. Mreže su bile postavljene pregrađivanjem 
riječnog toka u naselju Tjentište u cilju hvatanja vrsta koje su životom vezane za vodotok 
Sutjeske. Prstenovi su uhvaćenim pticama stavljani na pisak (tarsus) na lijevoj nozi.

Za vizuelno posmatranje korišteni su dvogledi uveličanja 8x40 i 10x50, a za 
fotodokumentovanje fotoaparat Canon SX50I sa optičkim zumom 50x i Canon SX160SI sa 
optičkim zumom 15x. Determinacija vrsta rađena je uz pomoć ilustrovanog priručnika 
za determinaciju Collins Bird Guide 2nd edition (Svensson i sar., 2010). 

REZULTATI I DISKUSIJA
Gornji tok rijeke Hrčavke istražen je od mosta kod početka kanjona do lokaliteta 

Sastavak. Terenskim istraživanjem rijeke Hrčavke utvrđeno je najmanje sedam teritorija 
vodenkosa (Sl. 7), koji je zbog svog načina života direktno vezan za vodotok rijeke, te 
5-10 teritorija potočne pliske (Motacilla cinerea). 

Tabela 1. Registrovane teritorije vodenkosa, potočne pliske i polojke duž istraživanog vodotoka 
Rijeka Hrčavke i Sutjeske
Table 1. The registered territories of White-throated Dipper, Grey Wagtail and Common 
Sandpiper along the surveyed watercourses of Hrčavka and Sutjeska

Transekt / Lokalitet

Broj teritorija 
potočne pliske 

(Motacilla 
cinerea)

Broj teritorija 
vodenkosa

(Cinclus 
cinclus)

Broj teritorija 
polojke
 (Actitis 

hypoleucos)

Hrčavka iznad kanjona, most 
(43°21’3.09”N, 18°38’17.32”E) – Sastavci 

(43°20’52.27”N, 18°36’47.93”E) 5-10
7 /

Hrčavka; Tođevac (43°21’53.96”N, 18°40’33.60”E) 
– ušće Hrčavke u Sutjesku 

(43°22’2.92”N, 18°41’57.77”E)
3-6 / /

Hrčavka – istraženi dio ukupno: 8-16 7 /

Sutjeska; Tjentište, ispod bazena 
(43°21’17.48”N, 18°41’19.22”E) 1-2 1-2 1 porodica

Kanjon Sutjeske; Ulaz u Dolinu heroja
(43°20’20.93”N, 18°41’26.47”E) - plavi most 

(43°19’14.12”N, 18°40’21.69”E) 
5-6 1 /

Kanjon Sutjeske; plavi most 
(43°19’14.12”N, 18°40’21.69”E) - odmorište 

„Suha“ (43°18’29.11”N, 18°39’32.17”E) 
6-8 2-4 /

Kanjon Sutjeske; odmorište „Suha“ 
(43°18’29.11”N, 18°39’32.17”E) - Vratar

(43°17’58.51”N, 18°38’49.43”E)
4 3 /

Kanjon Sutjeske; Vratar 
(43°17’58.51”N, 18°38’49.43”E) - Jabučica 

(43°17’18.62”N, 18°37’7.13”E)
4-5 3 /

Sutjeska - istraženi dio ukupno: 20-31 10-16 1

Duž rijeke Sutjeske od ušća rijeke Jabučice do Tjentišta registrovano je 10-16 
teritorija vodenkosa (Sl. 8). Na istoj dionici registrovano je i 21-31 teritorija potočne 
pliske i 1 porodica polojke. 

Slika 7. Kartirane teritorije vodenkosa (Cinclus cinclus) duž transekta na rijeci Hrčavki 
uzvodno od kanjona
Figure 7. Mapped territories of White-throated Dipper (Cinclus cinclus) along the transect on 
Hrčavka river upstream from the canyon

Slika 8. Kartirane teritorije vodenkosa (Cinclus cinclus) na rijeci Sutjesci od Jabučice do ulaza u 
Dolinu heroja (Tjentište)
Figure 8. Mapped territories of White-throated Dipper (Cinclus cinclus) on Sutjeska river from 
Jabučica to the entrance to the Valley of Heroes (Tjentište)

U slučaju izgradnje svih pet postrojenja MHE planirana je izgradnja različitih 
vodozahvata, cjevovoda i mašinskih zgrada. Na rijeci Sutjesci planirane su izgradnje malih 
hidroelektrana „Sutjeska 2a“ i „Sutjeska 2b“. Lokalitet male hidroelektrane “Sutjeska 2a” 
nalazio bi se se u južnom dijelu Nacionalnog parka „Sutjeska“, u dolini rijeke Sutjeske u 
kanjonu Vratar. Na rijeci Hrčavki planirane su tri male hidroelektrane i to „Hrčavka 1 (S-H-
2)“, „Hrčavka 2 (S-H-1)“ i „Hrčavka 3 (S-H-3)“. Lokalitet male hidroelektrane “Hrčavka 1 (S-H-
2)” nalazi se u dolini rijeke Hrčavke na području naseljenog mjesta Tjentište (katastarska 
opština Tjentište) u opštini Foča. Vodozahvat MHE “Hrčavka 2 (S-H-1)” se nalazi na oko 
240 m nizvodno od ušća potoka Kotač u Hrčavku. Lokalitet male hidroelektrane “Hrčavka 
3 (S-H-3)” se nalazi u dolini rijeke Hrčavke na području naseljenih mjesta Tjentište i 
Tođevac (Anonymus, 2013a; 2013b). 

Za ilustraciju uticaja MHE na životnu sredinu, a između ostalog i ptice, mogu poslužiti 
rezultati ispitivanja uticaja 27 hidroelektrana u Norveškoj. Neki od zabilježenih uticaja u 
svim ispitivanim slučajevima sa izraženim stepenom uticaja su: smanjenje protoka (100% 
ispitivanih slučajeva), uticaj na faunu riba (78%), a od ostalih zabilježene su promjene u 
kvalitetu vode (11%), negativan uticaj na organizme koji žive kraj voda (7%), smanjenje 
kvaliteta staništa i smanjena produkcija makrozoobentosa (7%) i promjena temperature 
vode (7%) (Haakon Bakken et al., 2012).

Istraživane vrste ptica vodotoka Hrčavke i Sutjeske na području NP „Sutjeska“ 
neposredno su vezane za riječni ekosistem, preko ishrane vodenim beskičmenjacima 
(mekušci, račići, vodeni insekti i sl.), gniježđenja među stijenama ili korijenjem u blizini 
vode, mjestima za skrivanje ili drugim ekološkim potrebama koji zavise od kvaliteta 
riječnih ekosistema. Vodenkos se prema prvom prijedlogu Crvene liste ugroženih 
vrsta ptica za cijelu BiH navodi kao „potencijalno ugrožena vrsta“ zbog svoje rijetkosti 
i malobrojnosti, koja bi u slučaju pogoršanja uslova mogla postati ugrožena ili jako 
ugrožena (Obratil i Matvejev, 1989). Pored toga vodenkos i potočna pliska, prema Naredbi 
o utvrđivanju ptica i sisara korisnih za poljoprivredu i šumarstvo Republike Srpske (Vlada 
Republike Srpske, 2010) vode se kao vrste korisne za poljoprivredu i šumarstvo, čije je 
uznemiravanje i uništavanje staništa zabranjeno. Polojka je prema BirdLife International 
(2004) vrsta čija je populacija u opadanju i čiji status zaštite u Evropi nije zadovoljavajući, 
a prema procjenama veličina populacija ptica za područje Bosne i Hercegovine, prilično 
je malobrojna i broji oko 400-800 parova (Kotrošan et al., 2012). Ova vrsta je prema 
Zakonu o lovstvu Republike Srpske trajno zaštićena vrsta (Narodna Skupština Republike 
Srpske, 2009, 2013). 

Trenutno je projekat izgradnje hidroelektrana u NP „Sutjeska“ odbijen od strane 
administracije Republike Srpske, a ukoliko bi došlo do njegove realizacije bila bi ugro-
žena većina pronađenih teritorija vodenkosa na istraživanom području, a i jedina regi-
strovana teritorija polojke u regionu. Štetni uticaju mogli bi se ogledati u poremeća-
jima vodnog režima i poremećajima sedimenta, a samim tim negativnim uticajem na 
zajednice vodenih beskičmenjaka, zatim u hemijskom zagađenju vode polutantima, te 
uznemiravanju i poremećajima životnog ciklusa vrsta. 

Prema navodima i obrazloženjima Kotrošana i sar. (2012) cijelo područje NP 
„Sutjeska“ ispunjava uvjete da bude predloženo za Međunarodno područje značajno 
za ptice (IBA), a prema istim autorima stanje brojnosti gnjezdeće populacije polojke i 
vodenkosa ukazuje da se radi o malobrojnim gnjezdaricama u Bosni i Hercegovini.

ZAKLJUČCI
Zbog nepristupačnosti i miniranosti terena nije bilo moguće realizovati terenski 

obilazak svih dionica kanjona Hrčavke i Sutjeske. Takođe, zbog kasnog obilaska istraži-
vanog područja zabilježeni broj parova ne oslikava realno stanje u smislu brojnosti. 
Predstavljeni rezultati su minimalna procjena brojnosti istraživanih vrsta, a dodatnim 
metodološkim istraživanjima u budućnosti treba pokušati dobiti još egzaktnije podatke 
o veličinama populacija. 

Izgradnja MHE na prostoru Nacionalnog parka „Sutjeska“, na vodotocima rijeke 
Sutjeske i Hrčavke bi dovela do narušavanja faune ptica u širem području, a direktno 
bi bila uništena staništa i plijen vodenkosa i polojke, dok bi uticaj na potočne pliske bio 
manji. Plijen, odnosno hranu za vodenkosa i polojku predstavljaju grupe specifičnih 
vrsta vodenih insekata jedinstvenih za sliv Drine i Bosnu i Hercegovinu uopšte. 

Smatramo da očuvanje populacija ovih vrsta ptica treba da bude jedan od imperativa 
razvoja Nacionalnog parka „Sutjeska“, kao i održivi razvoj i ograničeno korišćenje 
njihovih riječnih potencijala, prije svega poštujući biološke principe. Na području NP 
„Sutjeska“ neophodno je osigurati dugoročne nenarušene prirodne procese duž rijeka 
sa održavanjem i unapređenjem hidro-morfoloških procesa i održavanjem povoljnog 
stanja biodiverziteta u rijekama i uz rijeke. 

SUMMARY
This paper discusses the number, spatial distribution of territories and estimates the 

(minimum) size of the populations of Common Sandpiper (Actitis hypoleucos), White-
throated Dipper (Cinclus cinclus) and Grey Wagtail (Motacilla cinerea) in „Sutjeska“ 
National Park. In addition to observing and other methods used for faunistic research, 
the banding was used in order to monitor migration, biology and distribution of selected 
bird species. During the fieldwork in Hrčavka river, at least seven territories of White-
throated Dipper and 5-10 territories of Grey Wagtail were found. Along the Sutjeska river, 
from the confluence of the Jabučica river to Tjentište, 10-16 territories of White-throated 
Dipper were registered. At the same part of the river, 21-31 territories of Gray Wagtail 
and 1 family of Common Sandpiper were recorded. The investigated bird species are 
directly related to the river ecosystem, through feeding on aquatic invertebrates 
(molluscs, aquatic insects, etc.), nesting among rocks or roots near the water, need for 
hiding places and other environmental requirements that depend on the quality of river 
ecosystems, so the possible realization of the hydropower plants plans would put them 
to danger, both directly and indirectly. 


